
Солиқ юки оғирлигининг оптимал даражаси тўғрисидаги баҳслар нафақат Ўзбекистонда? балки бутун дунё мамлакатларида олиб борилмоқда. Шуни таъкидлаб ўтиш керакки, ҳукуматимизнинг солиқ сиёсати ҳам айнан солиқ юкини камайтириб боришга каратилган. Дарҳақиқат, Ўзбекистон иқтисодининг рақобатбардошлиги, инвесторларни жалб қилиш салоҳияти ва таракқиёти суръатининг пастлигига мамлакатимизда амалда бўлган солиқ тизимини айбдор қилиб кўрсатадиганлар етарлича топилади. Шунингдек, бунинг аксини исботлашга ҳаракат қилувчилар ҳам бор. Ушбу ишимизда иккала томон фикрини тўғри ёки нотўғрилигини исботлашга уринмай, солиқ юкини холис таърифлашга ва мамлакат иқтисодига таъсирини аниқлашга ҳаракат қиламиз.

Проф. Т.Маликов солиқ юкига қуйидагича таъриф беради: "Мамлакат ялпи ички маҳсулоти таркибидаги солиқлар миқдорининг ЯИМ миқдорига нисбатига солиқ юки дейилади". Математик тилда изоҳлаганда қуйидагича:

Солиқлар = солиқ юки % ЯИМ

Ушбу таърифни вақт тушунчаси билан тўлдирилса, яъни маълум даврдаги солиқлар миқдорининг ўша даврдаги ЯИМ миқцорига нисбати дейилса, янада аниқроқ бўлади. Чунки Ўзбекистоннинг 2004 йилги ЯИМ таркибидаги солиқлар миқдорини 2005 йилги ЯИМ миқдорига таққослаш хато хулосага олиб келади. Мақолада Т.Маликов давлат харажатларини мамлакатнинг ЯИМга нисбати ҳам юқоридаги таъриф билан бир хиллигини таъкидлаб ўтиб, Ўзбекистонда ҳозир солиқ юки оғирлиги 30% атрофидалигини тасдиқлаган. Шунингдек, солиқ юкининг чидаса бўладиган оғирлиги 33% деб айтиб ўтган.

Бу таъриф алоҳида солиқ тўловчи юридик ёки жисмоний шахс учун тушунарсиз, яъни бу дегани мамлакатимиздаги барча юридик ва жисмоний шахс солиқ тўловчилар даромадининг 30%ни давлатга солиқ сифатида тўлайди дегани эмас. Ушбу меъёр юридик ва жисмоний шахслар учун, шунингдек, тармоқлар кесимида, истеъмолчи ва ишлаб чиқарувчи учун фарқ қилиши мумкин. Бунга кейинги ўринларда тўхталиб ўтамиз.

Солиқ юки оғирлиги тўғрисидаги изланишлар айниқса "икки нарсадан: ўлим ва соликдан қутилиб бўлмайди" деган ақида мавжуд бўлган АҚШ иқтисодчилари орасида кенг амалга оширилган. АҚШ иқгасодчиларининг бу борадаги изланишлари нашр этилган адабиётларда солиқ юки ва солиқ ҳодисаси тушунчаларига тез-тез дуч келамиз.

АҚШ Ғазна дэпартаменти икки маротаба солиққа тортишни бартараф этиш юзасидан 1992 йилги ахборотномасида қуйидагича келтирилган: "Солиқнинг иқтисодий юки, аксарият ҳолларда, қонун ҳужжатлари билан тўлов мажбурияти юкланган тадбиркорлик субъектига тушмайди. Солиқнинг ушбу оғирлиги ёки ҳодисаси солиққа тортишдаги ўзгаришлар натижасида ўзгарган реал даромадларни қамраб олади".[1]

Стефен Энтин "солиқ ҳодисаси" ва "солиқ юки" терминларини бирлаштириб, уларнинг учта даражаси таърифларини келтирган. Биринчиси, "ҳуқуқий-меъёрий" мажбуриятни англатади. Яъни солиққа оид қонун ҳужжатларига кўра солиқ тўлаш мажбурияти белгиланган юридик ёки жисмоний шахс тўлаши лозим бўлган солиқ суммасига нисбатан ишлатилади. Мисол учун ишчи-хизматчилар меҳнатига тўланадиган маошдан ушлаб қолинадиган даромад солиғи, бир йил давомида ушлаб қолинган солиқлар суммасининг йил давомида ҳисобланган маош миқцорига нисбати. "Ҳуқуқий-меъёрий мажбурият", яъни мамлакатимиздаги барча юридик ва жисмоний шахслар учун солиқлар ва йиғимлар шунингдек давлат максадли жамғармаларга ажратмалар, Ўзбекистон Республикаси Солиқ кодексида белгиланган.

Иккинчинси, "дастлабки (ёки бирламчи) солиқ ҳодисаси" бўлиб, қисқача "солиқ ҳодисаси" деб аталади. Ушбу тушунча солиққа тортилган объект (маҳсулот, хизмат ёки ишлаб чикариш фактори) бозоридаги талаб ва таклиф шарт-шароити солиққа тортилган объектнинг солиқ суммасини етказиб берувчилар ва истеъмолчилар орасида қандай тақсимланишини билдиради. Ушбу ҳолатда "ҳуқуқий-меъёрий" мажбурият, яъни солиққа оид қонун ҳужжатларига кўра солиқни ким тўлаши аҳамият касб этмайди. Мисол учун, бензин ва дизел ёнилғиси истеъмоли учун солиқ тўловчи бензин ва дизел ёнилғиси етказиб берувчи ёки реализация қилувчилар ҳисобланса ҳам, солиқ суммаси тўлиқ истеъмолчидан ушлаб қолинади. Бу ҳам эгри солиқлар ҳам тўғри солиқларга тааллуқли бўлиб, солиқ суммасининг тақсимланиши солиққа тортилаётган объект (маҳсулот, хизмат) бозоридаги талаб ва таклифнинг ўзгарувчанлигига (эластиклигига) боғлиқ бўлади. Бу кейинги ўринларда кўриб ўтилади.[2]

Учинчи даржаси, "якуний иқтисодий оғирлиги" ёки қисқача "солиқ юки" деб аталиб, солиққа тортилиши билан иқтисодиётнинг барча солиқцан таъсирланувчи бозорлари кесимида истеъмолчи хатти-ҳаракати, ресурслар ишлатилиши ва даромад кўчиши каби моделларнинг янги (ёки кейинги) ҳолатга кўчиши баробарида барча иқтисодий мослашувлар амалга ошганидан сўнг аҳолининг солиқдан кейинги даромади ўлчови тушунчасини қамраб олади. Оддий қилиб айтганда, ишчи даромад солиғи ушлаб қолинган маошини олади ва шу маошидан бозордан буюм харид қилади. Айнан шу буюм нархида буюмни етказиб берувчининг (ишлаб чикариш) етказиб бериш билан боғлиқ харажатларидан ташқари (ишлаб чиқарувчи) етказиб берувчи тўлаши лозим бўлган солиқлар суммаси инобатга олинганини ҳисобга олиб, ишчининг даромадида қандай ўзгариш бўлиши якуний иқтисодий оғирлиги дейилади. Муаллиф бу йўналишда фикрини давом эттириб, Василий Леонтевнинг "юридик шахслар даромаддан солиқ тўламайдилар" деган тушунчасини тасдиқлаб ўтган. Оддий мисолда айтадиган бўлсак, бозорга кириб савдолашишда кўпинча сотувчи-тадбиркорларнинг "бундан ортик нархини тушира олмайман, мен ҳам солиқларимни тўлашим керак", деган гапларига кўп маротабалар гувоҳ бўлганмиз. Яъни тадбиркор ўзи тўлаши лозим бўлган солиқ суммасининг сотиладиган товар нархига киритади.

Стивен Энтин "солиқ юки" ва "солиқ ҳодисаси"ни қуйидагича фарқлаган. "Ҳодиса" солиқнинг айрим бозорларга қисман таъсири бўлиб, "солиқ юки" барча бозорларни жамлаган ҳолда иқтисодда юзага келадиган умумий тенгликни билдиради.

Албатта АҚШлик олимларнинг тадқиқоти солиқ юки оғирлиги аҳоли зиммасига тушишини таъкидлаб, у энг минимал даражада бўлишици тарғиб қилса-да, проф. Т.Маликов давлатнинг воз кечиб бўлмайдиган харажатлари борлигини эслатиб ўтади. Шуни таъкидлаш жоизки, на АҚШда на бошқа бирор давлатда солиқ юкининг оптимал даражаси мана шу деган аниқ кўрсаткич ишлаб чиқилмаган. Шундай бўлса-да, АҚШ Конгрессининг Қўшма Солиқ Қўмитаси ва АҚШ Ғазна департаменти ҳар йили бюджет лойиҳаси билан биргаликда кутилаётган солиқ юкининг даромад гуруҳлари кесимида тақсимланишига таъсири кўрсатилган жадваллар ишлаб чиқарилади. Ушбу жадваллар ишлаб чиқилишида маълум бир қоидаларга риоя қилинади. Аммо ҳукумат органларнинг нашрлари алоҳида тадқиқотчилар томонидан солиқ юкининг ҳақиқий оғирлиги кўрсатиб берилмаганлиги учун танқид қилинади ва солиқ юки аниқ бир формула билан ифодалаб берилмаслиги таъкидланади.[3]

Т.Маликов давлатнинг (бюджет) харажатлари ва солиқ юки орасида тўғри пропорционал боғлиқлик борлигини таъкидлаб ўтади. Яъни давлат бюджетидан харажатлар қанча кўп бўлса, солиқ юки шунча оғир бўлади. Ўзбекистон Республикасининг "Бюджет тизими тўғрисида»ги қонунининг 11-моддасида давлат бюджети даромадларига: 
1-қонун ҳужжатларида белгиланган солиқлар, йиғимлар, божлар ва бошқа мажбурий тўловлар; 

2-давлатнинг молиявий ва бошқа активларини жойлаштирилиши, фойдаланишга берилиши ва сотилишидан олинган даромадлар; 
3-қонун ҳужжатларига мувофиқ мерос олиш, ҳадя этиш ҳуқуқи бўйича давлат мулкига ўтган пул маблағлари; 

4-юридик ва жисмоний шахслардан, шунингдек, чет эл давлатларидан келган қайтарилмайдиган пул тушумлари; 

5-резидент-юридик шахсларга ва чет эл давлатларига берилган бюджет ссудаларини қайтариш ҳисобига тушадиган тўловлар ва 6-қонун ҳужжатларида тақиқланмаган бошқа даромадлар кириши белгиланган. 

Бюджет даромадининг таснифига асосланадиган бўлсак, солиқ юкини бюджет харажатларини камайтирмасдан егиллаштириш мумкин бўлади. Бунда бюджет даромадларининг солиқлардан бошқа таснифлар бўйича тушумни, албатта мамлакатнинг ички имкониятларига кенг ўрин берган ҳолда кўпайтириш керак бўлади.[4]

Юқорида қайд қилинган қонунга асосан, Узбекистон Республикаси Молия вазирлиги ҳар йили Олий Мажлисга кейинги йил учун давлат бюджети лойиҳасини тайёрлайди. Бюджет лойиҳаси тайёрланиш жараёнида солиқ юки, унинг истеъмолчи ва ишлаб чикарувчи орасида тақсимланиши, солиқ тўловчилар ва истеъмолчилар хатти-ҳаракатига таъсири чуқурроқ ўрганилиши лозим. Бундан ташқари бюджет харажатлари асосан мамлакат аҳолисининг хавфсизлик, саломатлик, ижтимоий ва маориф соҳалардаги эҳтиёжлари учун сарфланишини ҳамда солиқ юкининг якуний иқтисодий оғирлиги аҳоли зиммасига тушишини эътиборга оладиган бўлсак, бюджет лойиҳасини тузишда аҳолининг реал даромади ва давлатнинг бевосита аҳоли учун харажатлари орасидаги олтин оралиқни топиш мақсадга мувофиқ бўлади.

Ўзбекистон солиқ тизимини бошқа давлатлар солиқ тизими билан таққослаб кўришдан кўра, чет эллик тадқиқотчиларнинг солиқ юки ва уни солиқ тўловчилар хатти-ҳаракати, истеъмолчилар аҳволига таъсирини ўрганиш борасидаги тажрибаларини амалиётда қўллаб кўриш фойдалироқ бўлади.

